
Moderna Islamska zajednica u Bosni i Hercegovini 
utemeljena je 1882. godine osnivanjem Rijaseta i Ule-
ma-medžlisa. Od tada do danas, Islamska zajednica prešla je 
dug i trnovit put, s više ili manje uspjeha, noseći povjereni 
joj emanet brige za islam i muslimane u Bosni i Hercego-
vini. O značaju Islamske zajednice za identitet Bošnjaka još 
uvijek nisu napisane potrebne studije. Preduslov za njihovo 
pisanje jeste postojanje objektivne historije Islamske zajed-
nice, zasnovane na arhivskim izvorima i građi koja bi obu-
hvatala obredne, pravne, organizacijske, intelektualne, pro-
svjetne, kulturne i druge aspekte. Na osnovu njih mogao 
bi se  sagledati doprinos Islamske zajednice religiji, kulturi, 
nauci, prosvjeti, umjetnosti ili arhitekturi u Bosni i Herce-
govini. Rukopis djela Rad Vakufsko-mearifskog povjeren-
stva (VMP) u Srebrenici od 1918. do 1941. godine, čiji je 
predmet istraživanja djelovanje lokalnog organa Islamske 
zajednice u periodu između dva svjetska rata, sadrži važan 
djelić za mozaik buduće historije Islamske zajednice u Bosni 
i Hercegovini. 

Iako cilj rada nije jasno naglašen u uvodu, on se raza-
znaje iz sadržaja djela. Istražujući rad VMP u Srebrenici u 

naznačenom periodu, autor je nastojao predstaviti vjerske 
i vjersko-prosvjetne ustanove na području ovog povjeren-
stva, kao i ljude koji su u njima djelovali. 

Imajući u vidu da o radu VMP u Srebrenici od njegovog 
osnivanja 1884. godine do Drugog svjetskog rata nije objav-
ljen niti jedan značajan tekst, Đozićev rad donosi relevantne 
činjenice važne za izučavanje djelovanja Islamske zajednice 
na ovom prostoru i kulturnu historiju Bošnjaka Srebrenice 
i šire. Usljed nedostatka pisane literature, autor se u naj-
većoj mjeri oslanjao na arhivske izvore i neobjavljenu građu 
o vjerskim i vjersko-prosvjetnim ustanovama i ulemi na 
području VMP Srebrenica, obogativši postojeća saznanja s 
novim, izvornim informacijama o islamskom životu ovog 
kraja u prvoj polovini XX stoljeća.

Đozićevo djelo dobro je struktuirano. Sastoji se od če-
tiri tematske cjeline. U prvoj se autor ukratko bavi vjerskim 
prilikama u Srebrenici do 1918. godine, skrećući pažnju 
čitaocu na literaturu o Srebrenici u različitim historijskim 
periodima. Autor je, bez šire elaboracije, spomenuo vjerske 
i prosvjetne ustanove, kao i neke vakufe koji su postojali u 
Srebrenici prije 1918. godine. Budući da se rad VMP u Sre-
brenici odvijao u skladu s tada važećim ustavima Islamske 
zajednice – Štatutom za autonomnu upravu islamskih vjer-
skih i vakufsko-mearifskih poslova u Bosni i Hercegovini te 
Ustavom Islamske vjerske zajednice iz 1930. i 1936. godine, 
Đozić se u drugom poglavlju bavi historijskim okolnostima 
i ustavno-pravnim odredbama na osnovu kojih je VMP u 

Srebrenici djelovalo, te njegovim djelokrugom rada. Autor 
u trećem poglavlju tretira unutarnje uređenje i organiza-
cionu strukturu Povjerenstva koje su, uz samo povjeren-
stvo, činili džemati, a od 1928/29. godine imamati. Đozić 
je predstavio devet imamata (džemata) koji su pripadali 
VMP Srebrenica u međuratnom periodu, navodeći za svaki 
od njih postojeće vjerske i vjersko-prosvjetne ustanove, dr-
žavne škole, vjersko-prosvjetne službenike i broj musliman-
skih domaćinstva. U četvrtom poglavlju predstavljene su 
vjersko-prosvjetne ustanove na području VMP Srebrenica 
i islamska vjeronauka u narodnim osnovnim školama. Po-
sebno mjesto među ovim ustanovama zauzima Hasan-agina 
medresa u Srebrenici, koja je krajem XIX i početkom XX 
stoljeća bila rasadnik islama i uleme na ovom području. 
Na kraju rada autor donosi nekoliko vrijednih fotografija 
uleme koja je djelovala u Srebrenici u međuratnom periodu 
i islamskih vjerskih i vjersko-prosvjetnih ustanova tog doba. 

Djelo Rad Vakufsko-mearifskog povjerenstva u Srebre-
nici od 1918. do 1941. godine sadrži niz neobjavljenih či-
njenica o džamijama, Hasan-aginoj medresi, mektebi-ibti-
daijama, mektebima, islamskoj vjeronauci u osnovnim 
školama, imamima, muderisima, mualimima i vjeroučite-
ljima u Srebrenici između dva rata. Autor je informacije o 
njima prezentirao dokumentarističkim stilom, oslanjajući 
se pri tome na neobjavljenu arhivsku građu. 

U svom djelu Đozić je udahnuo život davno zaborav-
ljenim alimima Srebrenice, koji su od dobrih predaka pre-

uzeli emanet islama, čuvali njegovu čistotu i neokaljanog 
ga vjerno prenijeli na mlađe generacije. Đozićeva knjiga u 
značajnoj mjeri proširuje postojeća saznanja o islamskom 
vjerskom životu i ulemi na području Srebrenice u prvoj 
polovici XX stoljeća, usljed čega će postati važan izvor za 
izučavanje historije Islamske zajednice na ovom području, 
kao i historije Islamske zajednice u cjelini. 

S te strane, rukopis djela Rad Vakufsko-mearifskog po-
vjerenstva u Srebrenici od 1918. do 1941. godine preporu-
čujem za objavljivanje.

Dr. Elvir Duranović

Vakufsko-mearifsko povjerenstvo u Srebrenici 
(1918–1941. godine)

Knjiga Emraha Đozića Vakufsko-mearifsko povjerenstvo 
u Srebrenici 1918–1941. godine fokusira se na institucio-
nalnu historiju Islamske zajednice u Srebrenici i okolini 
tokom jednog od najizazovnijih perioda 20. stoljeća u Bosni 
i Hercegovini. 

Knjiga se bavi institucijom vakufsko-mearifskog povje-
renstva, njenim stvarnim radom na terenu pod složenim 
društvenim okolnostima, i tragovima koje je taj rad ostavio 
u arhivskoj građi. To je važan izbor teme, jer se lokalna 
historija najčešće piše kroz političke lomove i krupne do-
gađaje, dok ono što održava život zajednice, njen institucio-
nalni nerv, ostaje u sjeni: vakufi, džemati, mektebi, medrese, 
službena korespondencija, sporovi, reorganizacije. 

Međuratni period u Bosni i Hercegovini bio je vrijeme 
u kojem se Islamska zajednica nalazila u stalnom procesu 
institucionalnog prilagođavanja. 

Promjena državnog okvira, administrativnih režima i 
pravne regulative bila je pitanje svakodnevnog funkcioni-
ranja: kako upravljati vakufskom imovinom, kako održa-
vati džemate, kako organizirati vjersku pouku i školstvo, 
kako osigurati kadar i kontinuitet. 

Zajednica nije održiva na nivou osjećaja. Održiva je na 
nivou institucije i konkretnog rada ljudi koji je nose. Vakuf 
nije samo sentiment nego realna infrastruktura: imovina, 
prihodi, održavanje, sporovi, evidencije, zakupi, odgovor-
nost. Mearif je proces, organizacija, kadar, učionica, disci-
plina, prisustvo, i stalna borba između onoga što Zajednica 
želi i onoga što može. 

U takvim okolnostima, u procjepu između institucio-
nalnih težnji i surove socijalne zbilje, pitanje institucije po-
staje pitanje opstanka.

Autor rad postavlja u jasan historijski i ustavno-pravni 
okvir, prateći djelovanje Povjerenstva od 1909. do 1936. 
godine, i racionalno složen tok: historijski okvir Srebrenice 
do 1918. godine, potom “historijski i ustavno-pravni okvir 
djelovanja” Povjerenstva, poglavlje o samom Povjerenstvu, 
nakon čega slijedi pregled džemata na području njegove 
nadležnosti (Srebrenica, Potočari, Luka i Sućeska, Bra-
tunac, Hrnjići, Zapolje, Osatica, Tokoljaci, Radovići), te 
tematski blok o obrazovanju (Hasan-agina medresa, mek-
tebi, mektebi-ibtidaije u Srebrenici i Bratuncu, narodne 
osnovne škole). Pritom Emrah Đozić ne “romantizira” in-
stitucije. Korištenjem obimne arhivske građe on nudi eg-
zaktne podatke, a umjesto prepričavanja historije i općih 
mjesta uzima administrativnu građu i pretvara je u čitljiv, 
lokalno ukorijenjen historijski uvid. 

Primjerice, autor navodi da je Povjerenstvo uspješno 
očuvalo vakufe i vakufsku imovinu, ali ne bježi od trijezne 
ocjene da je nastavni proces bio skroman i često neuređen. 
Razlog nije bio u nedostatku volje, već u ekonomskoj nuždi: 
djeca su u srebreničkim selima bila primarna radna snaga na 
posjedima, što je mektebsku pouku potisnulo isključivo u 
zimske dane.

U historiografiji i institucionalnom pamćenju Srebre-
nica mora biti ne samo metafora nego i mjesto sa svojim 
institucijama, pravnim okvirom, imovinom, obrazovanjem 
i ljudima koji nisu samo statističke jedinice već nosioci mi-
sije. To su ljudi koji su uspjeli, kako ističe Đozić, „u turbu-
lentnom vremenu da balansiraju između državnih zakona i 
potreba džemata te na taj način očuvaju uređenje i cilj zbog 
kojeg su uspostavljeni.“ 

Zbog svega navedenog, preporučujem publikovanje 
knjige Vakufsko-mearifsko povjerenstvo u Srebrenici 1918–
1941. godine autora Emraha Đozića. 

Smatram da će ova knjiga biti referentna literatura za 
istraživanja vakufa i vjersko-obrazovnih ustanova na lo-
kalnom nivou, te dragocjen izvor, kako za historičare tako 
i za širu javnost, zainteresovanu za dublje slojeve lokalnog 
identiteta istočne Bosne. 

Damir-ef. Peštalić,  
glavni imam MIZ Srebrenica




